
JONA
Porofete gâcne jaŋere papia honepene moc

ekac, â Jonare honepene moc ekac. I kecʒiŋucte:
Maŋnao dâŋ forakac i Jonazi mu qâreŋ mi
ewec. Jona e hâmome jara 300 juwefuku Israe
ŋic jaŋe kâpâcwâruonec risierâ mocwâc mâreŋ‐
jeŋicko juhapie ŋic moczi Jonare dâŋ gâcne
qâreŋkekicne fowec ira iticnehuc Jonare binaŋ
bahuc qâreŋkewec,manapene iŋuc ekac. Erâ sifu
Jona e Anuture giedâŋ qatarazo ewec irec dâŋ
mufuakacte, â Wofuŋ Anutu buuruc â maŋjauŋ‐
ticnere fuŋne mujaŋgeŋkekacte papiare man-
apene furi sâko ekac.
Papia i ʒoricne aricne, gaŋticne 4 sawa, erâ

sifu findaŋdâŋ â Anuture dâŋ farine â furi sâko
mufua‐nârekac. Dâŋ fârine kecʒiŋuc hâcne: Anu-
turao buurac â maŋjauŋ fokac izi qâpuc jaŋerao
fotâcnekac wâc. Dâŋ izi hâcne Jona papia‐ticnere
dâŋqizecne ekac.
Jonare binaŋ qâreŋkewec ŋic ere fuŋne ʒiŋuc

fua taniŋkeme honeŋgopeneŋ: Ŋic e Judaŋic
jaŋere maname sâqorewec i kecʒiŋucte: Israe ŋic
jaŋe Anutuzi rowosâec‐jopame ŋicgurufâc‐ticne
moc buc embiŋte maŋfefe ehuc ŋicguru gâcne
sâko qaisoc‐ jopambiŋ â mana wahac‐ jopam-
biŋ. Qâreŋŋic eki ine porofete Jesaja ere
dâŋte sâcko jaha Anutu aki anonoc â buuruc‐
ticnere fuŋne kecʒiŋuc mutaniŋkewec: Anutu
e mâreŋŋicfâc‐ticne sasawa, miti mamana â
qâpuc, nâŋâcnere maname furi sâko ekacte

busâqoc mana‐nârehuc akic‐ nâpoocte muekac.
Dâŋ iŋucne i Judaŋic jaŋe kâpâcwâruo jumbiŋ
dameŋ irec juwicnao moc mi mupie fua jujec.
Izi wâc ʒiŋuc mufua‐ nârekac: Jonare papia i
dameŋ irec juwicnao mâcne, dameŋ irec faicnao
qâreŋkekicne. Mâc Jona jahacne juhame wiac
fuawec i ine jâmbomac kâpâcwâru dameŋ juwic-
nao fua‐fârewec.
Eme Jona e mo dameŋko juwec? Israe ŋic

jaŋere ŋicwofuŋ Jeroboam II eki juhame juwec.
Jeroboam II e ine jara 787–747 dameŋ ŋondeŋ
ira ŋicwofuŋ juwec. Erâ Ŋicwofuŋ jaŋere papia
II, gaŋ 14:25 ira porofete moc ʒâŋene Jona ere
dâŋ qâreŋkekicne fokac i binaŋ‐ticne ʒira bahuc
qâreŋkekicne Jona ere hâcne.
Papia maŋnao dâŋ kecʒiŋuc mutaniŋkekicne:

Wofuŋ Anuture mamana birio dâŋ fokac i ŋiczi
mi mamana tarane. Qâreŋŋic e sambâŋ Mamac‐
nâŋecte fuŋne iŋuc hâcne nâzâ nâwotuc eocte
Jonare binaŋ bahuc qâreŋke‐nârewec. Nâŋâc
Anuture fuŋne hone manac erâ e warecke
sâqorehuc dapecnerâ muteŋ bâteŋ ecnenaŋte
qâreŋkewec hâcne. MamanasiŋkoWofuŋte fuŋne
jâmbâŋ mana taranaŋte nâzâ qazuc ehuc Jonare
binaŋ banârewec. Erâ moc ʒiŋuc mananaŋ:
Qâreŋŋic e dameŋ ira Juda kikefuŋ jaŋe biac
miti kiŋaŋ gie baniŋte baafec‐ jopawec, Jesu e
mâreŋko mi wahahame.

Wofuŋzi Jona giedâŋmucneme wisewec
1 Wofuŋte dâŋ Amitaire ŋokâ Jona erao

kecʒiŋuc fuawec: 2 “Ajoc, go ʒawierâ Niniwe

hae sâkoo rac, erâ hae irec rune uŋdâŋ jazac,
sindaŋ‐ jeŋicte fânâŋzi norao fisikacte hahaŋne
bahuc jazazemec hâcne!” 3 Jonazi ine Wofuŋte
ʒâŋe maionec wiserâ Tarasisi haeo raocte Jope
haeo hurawec. Ira woke moc Tarasisi haeo razo
eha bâfuawec. Erâ Wofuŋ wisecnerâ jaŋehec
Tarasisi haeo raocte woke furine barâ fewec.

4 Eme Wofuŋzi mume mâŋâŋ hâhâwicne qame
hâwec sâqore‐jâmbâŋkemewokezi fâuckezo ewec.
5 Eme wokeŋic jaŋe hâwic‐jopame nemufâc‐jeŋic
ru sâc wira wâwâsic ejarembiŋ. Erâ wokezi
afeckeocte wokere mafa wiac gâcne i hâwecko
behepie huwec. Jona e ine woke fâhâŋnao hurâ
guŋsanaŋ fowec. 6 Ehame wokere kapiteŋzi hurâ
Jona ʒiŋuc muhuc dâŋ mucnewec: “Go fuŋne
weniŋucte guŋ fokomec? Ajoc, faharerâ nemuge
wira wâwâsic ecnec, eme eki mecne busâqoc
mana‐nârehuc ŋezic‐nâpoha mi sipirickenaŋmu.”

7 Eme jaŋe jaŋackoaŋ kecʒiŋuc mumbiŋ: “Ajoc,
qaŋgec qanaŋ, eme more erâ wiac hâhâwicne
ʒi fua‐ nârekac irec fuŋne taniŋkezejec.” Jaŋe
iŋuc murâ qaŋgec qapie Jona âke fuawec. 8 Âke
fuame ʒiŋuc wiocnembiŋ: “Go nâzâc, wiac ʒi
more erâ fai‐ nâŋecko fekac? Go wemo gie
bahuc juekic erâ wenirec warekomec? Go mâreŋ
wenirec erâ ŋicguruweni jaŋeraonec?” 9Eme eki
ʒiŋuc muwec: “No Hebiraio ŋic, erâ no, sambâŋ
Wofuŋ Anutu hâwec â mâreŋ bâfuac‐jofawec, e
hâcne araŋ bacneekopac.” 10 Iŋuc mume ŋic jaŋe
mâretec hâwic‐jopame ʒiŋucmuhuc âzâcnembiŋ:
“Ec, go wemo wiac emeŋ?” E Wofuŋ wisecnewec
irec fuŋne qanaŋ mufua‐ jarewecte manasuhuc

iŋuc âzâcnembiŋ.
11 Eme hâwec sâqore‐jâmbâŋkeha ʒuhuckerâ

ʒiŋuc muhuc wiocnembiŋ: “Weniŋuc egarepene
hâwec benoŋ baocmu?” 12 Eki muwec: “Rocnurâ
hâwecko behecnupie hupe benoŋ baocmu. No
manakopac, hâwec sâqore‐jâmbâŋkekac i nore erâ
ekac hâcne.” 13 Ŋic jaŋe ine woke moŋgeŋkopec
raocte samarierâ foickehuc gie sâko bambiŋ,
hâweczi ine siri sâko qawecte eipiembiŋ. 14 Irec
Wofuŋ wira wâwâsic ecnehuc ʒiŋuc mumbiŋ: “O
Wofuŋ, go ŋic kecʒirec erâ mi bâsirowec‐nâpoc,
go micdâŋgere sâcko wiac eekicte ŋic kecʒi
hâwecko behepene hume irec kiŋ i nâŋerao mi
batarazemec.” 15 Jaŋe iŋuc muhuc Jona rorâ
hâwecko behepie hume benoŋ bawec. 16Ŋic jaŋe
ine Wofuŋte mâretec hâwic‐jopame bâzi hezu
rikec ecnehuc wiac biaŋne gâcne eniŋte mumu-
paŋ dâŋ mumbiŋ wâc.

17 Ehame Wofuŋzi hâwec qowi sâko moc ec-
neme ware Jona ɋâckewec. Eme Jona e qow-
imaŋko foha ŋafe ʒoaŋ jahec â moc tarawec.

2
Jona e Anutu numucneme manacnewec

1 Eme Jona e qowimaŋko fohuc Wofuŋ Anutu‐
ticne kecʒiŋuc muhuc numucnewec:

2 “No ʒârâ ʒâpâ faio fohuc
Wofuŋ wira wâwâsic ecnepe mana‐narewec.

No hâmoc haeo juhuc kio wâwâsic egarepe
go wira wâwâsic‐nane manameŋ.

3Go ʒâkâŋ sâkoo tuŋnutec hupo,

hâwec ʒâkâŋ fâhâŋnao hâcne,
eme ʒâkâŋ sâkozi foŋnuwec,

hâwec siri â temboŋgezi qâurucnu‐fârewec.
4 Eme kecʒiŋuc manapo:

‘No ʒâŋe maigaonec tuŋnukicne
irec tiri ufuŋge wemocko mocwâc
honepemu.’

5Opâ sâkozi qâurucnume juju‐nane omaezo ewec,
ʒâkâŋ sâkozi foŋnuwec
â hâwecte gagaraczi qizec‐nane qâfisewec.

6No mâreŋ fuŋnezi hâwecmaŋko hurâ tarakac
irec sâc hujâmbâŋkepo,
ememâreŋko ririsieremotâc basanaŋkekicne
fowec;

goki ine nombâŋkonec mocwâc bawefucnumeŋ,
o Wofuŋ, Anutu‐nane.

7Maŋnane betaŋkehame Wofuŋ gore manasupo,
eme nunumu‐nanezi gorao hefâku
tiri ufuŋgao fisiwec.

8Nemuɋâŋ jabane dape‐jareniŋmu
jaŋe jâcsanaŋ‐jeŋic râpeckeniŋmu.

9No muteŋ bâteŋ egarehuc taha bagarepemu;
no dâŋ mupaŋkepo i ejâmbâŋkepemu hâcne.
Wiac Wofuŋ go ŋeŋezic‐nâŋec jukomec i!”

10 Eme Wofuŋ e qowi mucneme Jona tiŋko
maŋume fewec.

3
Niniwe hae rune jaŋemaŋjeŋic bârisiembiŋ

1 Eme irec faicnao Wofuŋte dâŋzi Jonarao
mocwâc fuame jajahec ewec ine kecʒiŋuc: 2 “Ajoc,

go ʒawierâ Niniwe hae sâkoo rac, erâ hae rune
dâŋ gazape sâc jazazemec.” 3 Iŋuc mume Jon-
azi faharerâ Wofuŋte micte Niniwe haeo rawec.
Niniwe i hae sâkomako ŋewec, hae i fotâcneniŋte
rahuc juhapie ʒoaŋ jahec â moc tara jujec. 4 Eme
Jona e fuŋkerâ haeo ferâ rahame ʒoaŋ moc
tarame dâŋ hahaŋne bahuc kecʒiŋuc muwec:
“Ŋafe ʒoaŋ 40 sawa fokac, tarame Niniwe hae
siroweocmu.” 5 Eme Niniwe hae rune jaŋe Anu-
ture dâŋ mana ʒakiembiŋ â sowa juju fuaocte
ʒâfo bambiŋ, ehuc kâcɋenemecne piticne mecne
jaŋe mâmâc mateŋ hepie hufârewec.

6 Eme irec biŋe Niniwe ŋicwofuŋtao ra fisi-
wec. Fisime manarâ eri ŋeŋe‐ticnaonec wa-
harâ eri ŋaqi‐ticne hetararâ mateŋ jaha heme
hume ʒafeo waha ŋewec. 7 Erâ dâŋ kecʒiŋuc
râeme raku Niniwe hae sâcke‐fârewec: “Ŋicwofuŋ
â fekicnefâc‐ticne jaŋe dâŋ ʒiŋuc muŋgopieŋ:
Moczi moc nânâ wiac mi nâjâmbâŋkezejec, ŋic
â qowi mecne, lama bulimakao mecne, jaŋe
nânâ opâ moc mi nânʒepieŋ. 8 Ehuc ŋic â
qowi mateŋ hepie hufâreme Anutu samarierâ
kio wâwâsic ecnenʒepieŋ, erâ eebapa sâqocne
i ru sâc râpecke‐fârehuc ŋic bâbâʒâic‐jopa i
behenʒepieŋ. 9 Iŋuc epene Anutuzi busâqoc
mana‐ nârehuc maŋne risieme kimbeŋ‐ ticnere
ʒocbâruŋ bâuruŋkerâ akic‐ nâpome mi mecne
sirowenaŋmu.”

10 Jaŋe iŋuc ehuc hata‐jeŋic sâqocne râpeckepie
Anutuzi honewec. Honerâ busâqoc mana‐jare-
huc maŋne risieme okacne fisi‐jareocte muwec i
behewec.

4
Anutuzi Jona mu tutuc ecnewec

1 Iŋuc eme Jona e mâretec mana sâqorerâ
aarickewec. 2 Ehame Wofuŋ kecʒiŋuc numuc-
newec: “O Wofuŋ, no mâreŋ‐naneo juhuc irec
hâcnemupo, erâ dameŋ ira iŋucte hâcne Tarasisi
haeo rapemurâ wisepo; fuŋnege manapo, go
aki anonoc â buurucgehec, kimbeŋge uneŋne â
eehâmoge ʒâkâŋnehec, erâ ŋic kiŋ behe‐jarehuc
âgo eejare imai fogarekac. 3 Irec, Wofuŋ, goman-
ahaŋtec hâmozepac; no hâmocte boc enareha
jujure takicnukac.” 4 Eme Wofuŋ e dâŋ ʒiŋuc
bâtikiecnewec: “Go aaricmanakic i sâckekacme?”
5 Eme Jona e haeonec waharâ hae mendâŋko
ʒoaŋ wewefuopec boze barâ maŋnao mumucko
ŋewec, hae iŋuc me iŋuc fuacneme i honeocte.

6 Ŋehame Wofuŋ Anutu e mume turajâc moc
ututuŋ fua sokac ewec, i Jona mumuc biaŋ
bâfuacneme bune urueocte. Eme Jona e turare
boc aŋackewec. 7 Eme ŋafeo fohapie hae mi fure
taniŋkeha Anutuzi paruc moc ecneme fisi tura
fuŋne nâŋgârâŋkeme ururuckewec. 8 Izi ʒoaŋ
wefume Anutuzi mume ʒoaŋ wewefunaonec
mâŋâŋ fârone qawec. Eme ʒoaŋzi Jona qizec-
nao âeckekume docke sâqorerâ hâmoocte ecneme
muwec: “No juju qikiŋnehuc hâmocte manape
biaŋkekac.” 9 Eme Anutuzi Jona âzâcnewec: “Go
turare aaricgukac i sâckekacme?” Jonazi muwec:
“Aaricnukac i sâckekac, â hâmozo mukopac i
sâckekac jaha.” 10 Eme Wofuŋzi dâŋ ʒiŋuc
bâtikiecnewec: “Go tura giene moc mi bamec â
mi jauŋketec fua sokac ejec, i ŋafe mocko fuajec

â ŋafe mocko omaejec, eme irec buge sâqorekac.
11 Eme Niniwe hae sâkoo ŋic ŋokac naru motec
jaŋere ʒare 120 tauseŋ jâurukac jaŋe hata i me
i âteniŋte kâuc baeŋgopieŋ, â bec qowi wemo
afecne juŋgopieŋwâc. Eme jaŋere erâ bunanemi
sâqoreocte mukomec me?”

